
SOSYETE KOUKOUY AN AKSYON

Mo néf nan lang kreyol la:
kreyativite pou richés lang ak kilti ayisyen an
Esé
Ak : Henri-Robert Durandisse
Ekriven / Powét
Manm Sosyete Koukouy nan Kanada

Enpotans lang kreyol ayisyen nan Kkilti ak
idantite nasyonal

Lang kreyol ayisyen an reprezante yon poto mitan
nan kilti ak idantite pép ayisyen an. Li sévi kom lang
kominikasyon prensipal pou plis pase 10 milyon moun, kit se
nan peyi Ayiti, kit se nan dyaspora a. Kreyol la pran nesans
nan yon konjonkti istorik inik, kote plizy¢ lang ak Kkilti
melanje pou yo kreye yon lang totalman nouvo, ki reflete
eksperyans pep kolon yo te mete nan esklavaj. Lang sa a vin
konesans, epi kreyasyon idantite kolektif tout pep ki pale lang
sila a.

Depi kreyol la te fin parét kom yon lang oral, li
toujou ap evolye, adapte li ak nouvo reyalite sosyete Ayiti a.
Se nan konteks sa a, nouvo mo parét, swa nan pale chak jou,
swa nan literati, mizik, 1ot ekspresyon Kkiltirél, epi nan tout
branch lakonesans. Kreyasyon epi prezans nouv nan lang
kreyol la montre jan lang lan vivan, dinamik, epi li ka adapte
li ak nouvo sitiyasyon, nouvo lide. Chak mo nouvo ki antre
nan kreyol la pote yon nouvo moso reyalite, yon nouvo fason
panse, e souvan yon lespwa pou yon avni miyo.

Nan moman nou ye la a, mwen konstate plizy¢
moun ap pale de nouvo nef ki ap kreye nan lang kreyol
ayisyen an [Cf. Keder Hyppolite Haiti En Marche, 14 - 19
aolt 2024]. Se yon deba ki ap kontinye, paske anpil fwa gen
16t moun ki akize kék manm nan Sosyete Koukouy,(Manno
Ején ak 1ezot yo), poutét yo ap kreye nouvo mo. Sa montre,
gen anpil enteré pou aspé sa a nan lang nou an. Lang kreyol
la pa yon zouti estatik; 1i se yon lang ki ap boujonnen epi
evolye chak jou nan lespri ak ké moun ki pale li yo. Nouvo
mo yo vin esansy¢l pou li tradwi epi eksprime reyalite ki pa
janm nonmen, reyalite nouvo, oswa pou li jwenn yon mo ki
koresponn pi byen ak reyalite nou ap viv sou t¢ Ayiti. Menm
jan ak anpil 10t lang, kreyol la bezwen yon enstitisyon Leta ki
ka gide pwosesis evolisyon li, espesyalman 1¢ 1i rive sou
kesyon kreye nouvo mo, epi entegre yo nan itilizasyon
popilasyon an fé chak jou. Nan lespri pa mwen, yonn nan
aksyon kle Akademi Kreyol Ayisyen (AKA) kapab fé pou
avansman lang kreyol la se tabli mekanis pou anrichi leksik
lang kreyol Ayiti a. Mwen dwe siyale nou, kalite defi mwenn
ap mande AKA pou li leve la a, se pa yon defi pou Ayiti sel
grenn. Se yon defi mondyal. Pwovens Kebek la, Office
québécois de la langue frangaise pibliye yon liv antye sou
kreyasyon mo nef. Li rele : Les emprunts : traitement en
situation d’aménagement linguistique. Se Christiane Loubier
ki ekri li nan ane (2003). Kidonk, defi kreye nouvo mo a, se
yon nesesite enténasyonal.

Misyon AKA se reglemante, pwoteje, epi amelyore
lang kreyol la pou li asire, li kontinye jwe wol santral li nan
sosyete ayisyen an. Lang kreyol la, pa sélman yon zouti
kominikasyon; li se yon mwayen ki pémeét Ayisyen viv kilti
yo, eksprime emosyon yo, epi konstwi yon idantite kolektif.
Nan sans sa a, AKA ap f¢ yon travay san parey l¢ li travay
pou li garanti kreyol la ap rete vivan, dinamik, epi toujou an
koneksyon ak reyalite pep ayisyen an.

Se nan travay reglemantasyon sa a, AKA kapab
etabli rég, metod, ak estanda pou li kreye, valide, epi adopte
nouvo mo nan kreyol la. Anplis, li enpotan pou AKA pémeét
yon dyalog kontiny¢l ant kominote kreyol la ak ekspé nan
branch linguistik pou li asire tout moun ki ap sévi ak kreyol,
kit se nan literati, edikasyon, lasyans ak teknoloji, oswa nan
aktivite kotidyen yo, santi yo enplike nan pwosesis sa a. Pou
yon lang rete anvi, li dwe genyen pwosesis ki klé pou
evolisyon li, e se nan respekte kalite prensip sa yo AKA ap
kapab garanti kreyol la ap kontinye grandi epi li ap anrichi
lang kreyol la pou jenerasyon ki nan wout ap vini yo.

Enpotans koleksyon mo nef

Chak mo néf ki kreye nan lang kreydl la se tankou
yon fenét ki ap louvri sou yon reyalite ki poko gen yon
ekspresyon apwopriye pou li. Oté yo, nan kreyativite yo, ap
konstwi pon ant sa ki egziste ak sa ki ap jémen. Mo sa yo pa
s¢lman reprezante yon mwayen pou moun kominike, men tou
yo se zouti pou tradwi reyalite ki an mouvman, nan inive
sosyal, kiltirel, ak teknolojik ki toujou ap chanje.

Mo sa yo se pa pwodwi yon moun fé pou tét li
sélman; yo reflete yon kilti, yon epok, e souvan yo fonde nan
revandikasyon yon sosyete, ki ap chéche nonmen sa ki te rete
nan lonbray. Mwen kwée nan lang pa nou an, kreyasyon nouvo
mo vin yon nesesite. Konsa, nou va sispann di "bagay" pou
tout reyalite. Nan yon sosyete, kote chanjman rapid,
kreyasyon mo nouvo vin esansyé¢l pou lang lan ka kontinye
sévi tout fonksyon li yo.

Angajman ak kreyativite kolektif

Yon apwoch efikas nan koleksyon mo, se kolabore
ak pwofesyonel ki nan tout domeén san eksepsyon. Si mwen
ekri literati la a, se paske ekriven yo epi mizisyon yo toujou

pran devan bann lan. Men, travay la pa dwe limite nan mitan
yon gwoup ekspe; 1i dwe louvri. Li fet pou li enklizif epi
patisipatif. Akademi Kreyodl Ayisyen an (AKA) ta dwe angaje
tout sosyete ayisyen an, rasanble tout moun ki ap pale kreyol,
menm moun ki pa neseséman ekspé nan lang, men ki gen
anpil eksperyans ak konesans sou kilti ayisyen an, pou yo vin
patisipe nan konbit la. Wi!! Se konbit nasyonal.

Angajman kominote a se yonn nan aspé kle nan
pwosesis sa a. Chak moun ki pale kreyol se yon potansyel
kreyaté mo, e chak mo gen jan pou li kapab kontribye nan
avansman lang la. Patisipasyon moun, ki pa neseséman
ekspe, men ki ap viv avek lang la chak jou, pote ak li yon fom
validasyon kiltiré]l pou nouvo mo yo. Se yon fason pou asire
mo yo pa seélman enpotan nan yon ti s¢k literé, men yo
reyelman reflete tout nivo nan sosyete a epi yo sévi kominote
a nan itilizasyon chak jou li ap fé avék mo sa yo.

Metod koleksyon ki divesifye epi ki enkli
teknoloji

Metod pou kolekte mo sa yo ta dwe divesifye. Se
yon fason pou nou asire nou, nou ranmase tout kalite mo,
depi nan sa ki pi popilé yo jouk rive nan sa ki pi konpleks yo.
Nan sa ki konséne ekriven yo, AKA ka oganize atelye,
konferans, oswa evennman literé, kote oté yo vin pataje mo
yo kreye, diskite sou siyifikasyon yo, epi esplike rezon ki fé
yo te kreye mo sa yo. Sa ap fasilite yon dyalog kreyatif kote
moun ki prezan yo ap pran pwa mo, fos yo, epi elaji
konpreyansyon yo.

Anplis de sa, AKA dwe tabli yon bazdone nimerik
pou pémét oté yo soumét mo yo kreye dirékteman, ansanm ak
yon deskripsyon detaye pou mo a. Yon bazdone konsa ap sévi
kom yon premye mwayen nanranmase mo. Pi plis toujou, li
vin yon resous pou rechéch, analiz, fomasyon epi edikasyon.
Moun ki ap etidye lang lan ka gen aksé ak nouvo mo sa yo,
konprann sikonstans kreyasyon yo, epi we ki jan yo ka itilize
mo sa yo nan diferan konteks.

Evalyasyon linguistik: yon etap kle nan pwosesis
la

Apre moun ki konséne yo fin kolekte mo yo, yon 16t
etap kritik nan pwosesis la, se evalyasyon linguistik.
Evalyasyon sa a se pou satisfé krit¢ linguistik ki neses¢ pou
mo yo vin yon pati entegral nan lang kreyol la. Pwosesis sa a
mande kolaborasyon avek yon komite ekspe, ki gen ladan
linguis, pwofese, ekriven, ak 10t ekspé nan lang ak kilti kreyol
ayisyen an. Yo tout ap travay ansanm pou yo garanti, chak
mo nouvo, ki rantre nan leksik nasyonal sa a ki nan lespri
mwen an, kapab reyélman sévi nan yon fason ki efikas epi
rezonab nan kominote kreyol la.

Pwosesis evalyasyon: kolaborasyon ak ekspé

Pwosesis evalyasyon an dwe fet avék anpil atansyon
epi rige, paske se nan etap sa a ekip travay la pral deside
validite epi itilizasyon mo a. Komite evalyasyon an ta dwe
rasanble ekspé nan domén linguistik, edikasyon, literati, ak
menm sosyolog, pou asire ke mo yo byen adapte nan tout
aspe¢ lang lan. Evalyasyon an pa dwe s¢lman teknik, 1i dwe
chita tou sou yon refleksyon kiltirél epi sosyal. Yon mo ka
gen tout bel kalite sou plan teknik, men si li pa byen adapte
ak kilti oswa sosyalite pép la, i ka pa reyisi jwenn plas nan
itilizasyon chak jou moun yo. Se pou sa refleksyon kolektif la
gen tout vale li.

Konsiltasyon ak kominote a: enklizyon kom kle
sikse

Yon fwa mo yo pase nan premye faz evalyasyon an,
li esansyel pou Akademi an angaje kominote kreyol la nan
pwosesis la. Konsiltasyon ak kominote a se yon asp¢ kle pou
popilasyon an adopte mo a, paske lang se pa sélman yon
konstriksyon gramatikal, li se an menm tan yon refleksyon
kiltirél ak idantite. Enklizyon kominote a pa sélman ranfose
validite mo yo, men li bay garanti mo sa yo anrasinen nan lavi
chak jou pep la.

Pou li angaje kominote a, AKA ka itilize plizye
metdd konsiltasyon. Yon metod se ta kapab, pou li oganize
sondaj, kote moun ki ap pale kreyol nan tout peyi a ka
patisipe pou yo bay opinyon yo sou mo nouvo yo. Sondaj sa
yo ka fét an péson, atravé medya sosyal, oswa atrave
aplikasyon mobil. Yo ka mande moun ki pale kreyol yo, si yo
konprann mo yo, si yo vle sévi ak yo, epi nan ki fason yo
panse mo sa yo adapte ak lang lan epi kilti a. Konsiltasyon sa
a pémet yon evalyasyon ki pi konple, kote reyalite lavi moun
ki ap pale kreyol yo parét nan chwa mo yo.

Piblikasyon nan diksyoné ak fichye ofisyel

Youn nan metod prensipal yo se enkli mo yo nan
diksyone ofisyel kreyol la. Sa ap pémét mo yo jwenn yon
estati ofisyel, epi moun ka fasilman jwenn definisyon yo epi
itilize yo nan yon sous serye. Anplisde sa, Akademi an ka
pibliye fichye oswa gid itilizasyon ki esplike mo yo,
siyifikasyon yo, epi nan ki jan yo dwe itilize yo. Gid sa yo ta
ka sevi kom zouti pou ans€yman, rechéch, epi yo ka ranfose
aplikasyon ansanm ak validite mo yo nan sosyete a.

Ekzanp mo néf pou anrichisman lang ak Kkilti
kreyol la

Mo mwen mansyone yo, tankou kalibofobo, atizay,
kreyolizay, feteye, lomeyans, mounite, plimpoule se yon
bann mo nef plizye oté kreye pou yo anrichi lang kreyol
ayisyen an. Chak grenn mo sa yo gen yon siyifikasyon
pwofon e yo te kreye pou yo nonmen epi reflechi sou reyalitk
kiltirel epi filozofik ayisyen.

* Kalibofobo : Mo Franketienne kreye. Mo sa a ta ka dekri
yon moun ki pé oswa ki gen yon ke sote devan tout sa ki
gen rapo ak pouvwa, fos, oswa otorite, oswa yon bagay
ki depase kapasite nomal. Nan yon kontéks ki pi pwofon,
"Kalibofobo" kapab tou reflete yon pwoblém sosyolojik
oswa sikolojik, kote yon endividi oswa kominote a gen
difikilte pou yo fé fas ak otorite oswa chanjman
estriktirél ki mande yon nivo kapasite ki depase sa yo
abitye a.

* Atizay: Mo powet Mirville kreye. Mo sa a soti nan "art"
an franse ak "izay" nan lang kreyol, li gen sans tout
pratik ki an rapd ak kreyasyon atistik, tankou penti,
mizik, teyat, elatriye. Atizay pa sélman vle di pratik
atistik. Li reprezante tou yon dimansyon kreyatif epi
kiltirél ki gen gwo valé nan sosyete ayisyen an.

* Kreyolizay: Mo powét Manno Ején kreye. Yon tém ki
refere a pwosesis pou devlope ak valorizasyon kreyol la,
tou nan domeén lang ak kilti. Kreyolizay se yon
mouvman pou pwomosyon ak ranfosman lang kreyol
kom yon zouti edikasyon, kreyasyon, ak kominikasyon.

* Feteye: Mo sa se powét Henri-Robert Durandisse ki
kreye li. Sa a se yon mo ki vle di selebre oswa fé fet. Li
mete aksan sou lide pou selebre ansanm nan kominote,
yon aspe enpotan nan lavi sosyal ayisyen an, kote fét gen
yon plas santral nan sosyete a.

*  Mounite: Mo filozof Enock Franklin kreye. Yon mo ki
soti nan rasin "moun," li vle di limanite, imanis, oswa
resp¢ pou tout moun. Mo sa a vle reflechi prensip
inivésél sou respe¢ ak diyite tout moun, san
diskriminasyon.

*  Plimpoule : Mo powet Henri-Robert Durandisse kreye.
L¢ yon moun di "mwen anvi plimpoule ou," sa vle di li
santi yon dezi pwisan pou angaje nan yon moman entim
kote 1i karese ou nan yon fason delika ak atansyon,
jiskaske ou devni sansib, eksite, ak konekte seksyélman.
Sa eksprime yon anvi pou kreye yon eksperyans ki plen
ak sensualite ak emosyon, kote kontak fizik la vin tounen
yon mwayen pou devlope yon koneksyon entim ak patne
a, men ak yon sousi pou eksitasyon ak plezi mityel. Anvi
a se pou fe ou santi w byen, aléz, epi pwoche pi pre youn
ak 10t nan yon fason ki sensual ak afeksyon.

Mo sa yo montre kapasite lang kreyol la pou li
adapte li, evolye epi reflete reyalite ansanm ak filozofi pep
ayisyen an. Yo montre angajman plizy¢ ot¢ pou yo asire,
kreydl la kontinye anrichi teét epi devlope nan yon fason ki
dinamik epi kreyatif.

Konklizyon

Pwosesis kreyasyon ak enkoporasyon mo néf nan
lang kreyol ayisyen an depase limit senp inovasyon
linguistik; li reprezante yon efo kolektif ki soutni idantite
kiltirel ak reyalite sosyal pép ayisyen an. Travay sa a, ki
enplike refleksyon, kolaborasyon, ak devouman, se pa s¢lman
yon zaf¢ lang. Se an menm tan yon kesyon

kontinwite kiltirel ak espirityel.

Lang kreyol la, ki soti nan yon long istwa, ki chaje
ak rezistans plis adaptasyon, se pa yon zouti kominikasyon
senp. Li se yon mwayen pou pep ayisyen an viv kilti li, pataje
emosyon li, ¢ konstwi yon idantite kolektif ki solid. Pandan
nou ap antre pi fon nan 2lyém syek la, nesesite pou nou
adapte lang lan ak nouvo reyalite yo vin yonn nan prensipal
defi, AKA dwe leve. Otreman, nou riske pase anpil tan ap
vire an won, san nou pa janm rive we¢ wout limy¢ pou nou
klere fenwa.

Akademi Kreyol Ayisyen an, ansanm ak ot
enstitisyon kiltirél epi edikati gen yon misyon san paréy pou
yo garanti, lang kreyol la rete yon mwayen pwisan pou li
eksprime riches, divesite, inive kiltirél Ayiti, pandan li ap
koresponn ak reyalite teknolojik epi syantifik tan modén yo.
Nan kolekte, evalye, epi difize mo néf yo, nou ap konstwi yon
pon ant tan pase ak tan prezan an, ant tradisyon ak inovasyon.

Li enpotan pou travay sa a fét avék patisipasyon tout
sekté sosyete a, pou mo nef yo pa sélman vin senbol
inovasyon, men tou pou yo pote revandikasyon, espwa,
assanm ak aspirasyon pép ayisyen an. Se apati kreyativite
kolektif epi angajman kontiny¢l sa a, lang kreyol la ap
kontinye grandi, bay lavi, epi reflete reyalite yon nasyon ki ap
vanse sou wout devlopman, jistis, ak diyite.

Kidonk, kreyasyon ak adopsyon mo néf yo vin
tounen yon pwosesis esansy¢l pou kontinwite ak devlopman
lang kreyol la. Li se yon angajman kiltirel pou konsolide
eritaj nou pandan nou ap prepare téren an pou jenerasyon kap
vini yo. Se yon fason pou nou asire tét lang nou, lang kreyol
la pas sélman vivan, men li sou wout devlopman nan mitan
dives inovasyon ki ap anvayi lemonn yo.

